
SAAN KURA KA KUMALASETA JAMANA MA 

(Wagadugu, sanlabankalo tile 31nan loon 

 

Burukina Faso jamaw  

Jɛnɲɔgɔn minw bi kɛlɛ kɛ hɔrɔnya kanma, hɛrɛ, yɛrɛtigiya ani yɛrɛmahɔrɔnya lakika 

kanma;  

 

Bonya ni nisɔndiyaba lo ne fɛ  ka kuma aw fɛ nin saan kura 2024 daminɛ nin na walisa ka saan 

kura foli lase Burukina Faso Jamanadenw ma minw bi jamnakɔnɔ ani jamanakɔkan, Burukina 

Faso teriw n’a baarakɛɲɔgɔnw, aw ni saan kura. 

An ka barika la Ala ye, ale min kɛra sababu ye an sera ka nin loon nin sɔrɔ min bi bɛn saan 

2023 laban ma. An ka Ala deli fana mɔgɔw ye, minw y’o niin di Burukina Faso ka 

yɛrɛmahɔrɔnya kanma an ka mara minɛko kura ra Ala k’o niinw lafiya Burukina Faso dugukolo 

hɔrɔnyali kan. 

An b’a deli Ala fɛ tugu ko a ka kɛnɛya di mɔgɔ bɛɛ ma, minw jogi na nintɔɔrɔwale nin kanma 

ani minw ye kɛlɛba ɲaminɛ an ka hɔrɔnya kanma. 

An lɔra jɛnkafɔ ra ni mɔgɔw ye, minw bɛɛ wilila ka bɔ o sigiyɔrɔw ra ka kɛ bi duguden 

kɛlaɲabolibagaw ye, o minw weele faransikan na ko depilase ɛntɛrini. 

 

Jɛnɲɔgɔnw, 

Saan  2023 kɛra saan ye, o min kɔnɔ, an ye sɛgɛsɛgɛli gwɛlew kɛ Burukina Faso kunkan koow 

kan. Saan min kɔnɔ an ye sɛgɛsɛgɛli gwɛlɛw kɛ Burukina Faso ka kunkow kan minw b’a ka 

ɲataga nagasi,  o kɛra sababu ye ka se ka bɛnkan nafamaw ta. O bɛnkanw tun ye ka jɔnya, 

benkanifanga,  koloniyalisimu kura ka donɲɔnnajɔrɔkɔ fɔlɔw tiɲɛ. Sabu, o ko, i ti se ka jigiya 

sɔrɔ k’i ka fɛɛn tununin ye n’i bi dɛmɛ ɲini na a sonyanibaga fɛ. 

Saan 2023 kɛra saan ye min kɔnɔ, fɛɛrɛ caaman bilara seen kan. sanlabankalo tile 11 tɛmɛnin, i 

n’a fɔ an y’a kunbabafɔ cogo min na, ka ɲasin an ye fɛɛrɛ minw bɛɛ ta lafasali sirakan, kɛnɛyako 

ra, dunkafa sirakan fana , yiriwali fɛɛrɛ caaman ni lizinibaaraw  daminɛna. Nin ye tuma ye ne 

fɛ ka foli lase burukinabɛw ma o ka muɲuli kosɔn, k’a sababu kɛ kɛlɛ nin kun faamuyali ye 

walisa ka jamana minɛ kura ye ani ka Burukina Faso ka yɛrɛmahɔrɔnya lakika sɔrɔ. 



Saan 2024 bina kɛ sàan ye, o min kɔnɔ an bina taga ni kɛlɛ ye ɲa. An bina to ka  jɔnya 

donɲɔnnajɔrɔkɔw tiɲɛ, ka koloniyalisimu kura donɲɔnnajɔrɔkɔw tiɲɛ, o minw b’an bali ka 

nisɔndiya sɔrɔ. 

 

Ɲinan saan 2024 kɔnɔ, an bin’an cɛsiri walasa ka dɛmɛdɛmɛ ka jamana maraw minɛ kura ye 

ani ka kɛlɛ fanga bonya. O le y’a to latangali sirakan, an bina kɛlɛbolo fɔlɔ siginin ye,  an ye 

min weele ko, Birigadi sipesiali d’ɛntɛrɛvansiɲɔn arapidi faransikan na (kɛlɛbolo jɔnjɔn 

teliman) min bina kɛlɛbolo teliman sugu bɛɛ fara ɲɔgɔn kan, kɛlɛbolo jɔnjɔn dɔw ka kulu ani 

kulu kɛrɛnkɛrɛnnin dɔ. 

 

O bi bɛn tuma bɛɛ an ka kɛlɛbolo labɛnni kura ma, a ka fɔcogo kura, fanga suguya sigiyɔrɔ kura 

walisa ka se ka latangaliko ɲanabɔ. Minanko bololanin dɔ ani fanga sugu labɛnni kuraw 

bololanin dɔ dabɔra saan 2023 ra. O bina kɛ saan 2024 ra ni latangali fɛɛrɛ gwiliman kura nani 

ye ani kɛlɛbolow ka tasuma fanga bonya ye. Ka fara nin yɔrɔ nin kan, an k’a lɔn ko saan 2024 

fana bina kɛ gwɛlɛya saan ye bari an ye laɲiniw sigi an yɛrɛ ye ka taga fanga seginni sira kan 

ani fana ka ɲasin duguden kɛlɛɲa bolibagaw seginni ma o ka sigidaw ra ani o ka latangali. 

Saan 2023 kɔnɔ, i n’a fɔ n y’a fɔ aw ye cogo min na, fɛɛrɛ caaman daminɛna ani saan 2024 

kɔnɔ, an bina se ka dɔ fara o bɛɛ kan ani ka fɛɛrɛ daminɛninw waleya tiɲɛ na, kɛrɛnkɛrɛnnan, 

Jamanakuntigi ka yɛrɛmahɔrɔnya ka taga dunkafa faan fɛ ani sɛnɛbaara minisiriso ka baara min 

bilara seen kan kɔsa nin na ka ɲasin benkanni min bi sɛnɛ ni bɛngɛnmara kafobaara ra. . Kanpaɲi 

jalan nin bi senna nin wale fila nunu ka hukumu kɔnɔ walisa an ka se, saan 2024 kɔnɔ, ka se ka 

dunkafa yɛrɛmahɔrɔnya sɔrɔ, walima ka gɛrɛ a ra.. 

Nin ye gwɛlɛya ye an bolo, o le kanma ne b’a ɲini Burukinabɛw fɛ, o ka nin wale nunu kɛ o 

yɛrɛ ta ye ani k’aw yɛrɛ labɔ aw bi yɔrɔ o yɔrɔ walisa Jamana fana ka se k’aw dɛmɛ walisa an 

ka se ka nin gwɛlɛya nin kunbɛn. 

.ka taga  lizinibaara faan fɛ, ani fɛɛn o fɛɛn bi se ka taga o sira kan min bi se  ka dɔ fara jagokɛla 

jagwɛlɛn nunu bɛɛ ka baara kan, o minw b’o seko bɛɛ kɛ walisa ka baara kɛ Burukina Faso 

sigida suguyaw ra, fɛɛrɛ caaman bina tigɛ ta taga o faan fɛ. .APƐKI daminɛna ka ban walisa ka 

sira di an ma ka se ka lizini hakɛ dɔ sɔrɔ. Fɛɛrɛ caaman bina ta saan 2024 kɔnɔ ka taga o koo 

nin faan fɛ. 



Saan 2024 kɔnɔ, an bin’a ɲini Burukinabɛw fɛ tugu, o ka Jamanakuntigi ka baarabololanin ta 

sigida yiriwali kanma. Kɛnɛyako sɛgɛsɛgɛli kɔfɛ i n’a fɔ an y’a fɔ cogo min na sanlabankalo 

tile 11 loon na, an ka kan ka se k’an ka dugubaw lɔ kura, ye ani k’o saniya. 

O kosɔn, a bin’a ɲini Jamanadenw fɛ , o ka nin wale nin ta ka kɛ o yɛrɛ ta ye, k’o niin don 

saniyabaaraw ra, ka dugubaw sigi senkan ani ka se k’a kɛ an ka sigidaw ka diya ka tɛmɛ fɔlɔ 

kan walisa banakisɛ dɔw, an tun ye minw sɔrɔ, o kana se ka bɔ kɛnɛ kan kura ye ɲinan saan nin 

kɔnɔ. 

An bi kɛlɛ min kɛra bi, o fana ye seko ani lɔnko kɛlɛ ye. I n’a fɔ aw a y’a kɔrɔsi cogo min na, 

gwɛlɛya nin sɛgɛsɛgɛli kɔ, an y’a faamu ko walifasomara n’o b’a weele kolonizasiɲɔn 

faransikan na y’an bɔ an baju ra (an ɲinana landako caaman kɔ). An bɔnɔna an ka lɔnkɔ ani 

kɔrɔlenko (landakow) ra, an ka landalako ɲuman min b’an kalan hɛrɛ, jɛnɲɔgɔnya, ɲɔgɔndɛmɛ 

na. An bɔnɔna o nafa nunu na. O le y’a to an b’a fɛ ka lɔyɔrɔba di lɔnkɔ ani kɔrɔlenko ma an ka 

kɛlɛ nin na. 

O le y’a to an y’an ka siyakanw wangola ani  ka tɔnba sigi senkan o tɔgɔ ra k’a bɔ sariyasun fɛ, 

Furancɛfanga ka Asanbile Nationali sɔnna min na sisan. Nin koo nin ka kan ka kɛ  sababu ye 

an bi seg’an ka kɔrɔlenkow landakow, seko ani lɔnkow kan walisa ka se ka  nin jɛnɲɔgɔnya 

nafaw lasegin, an bi minw ɲinina kosɔbɛ, ani hɛrɛ, muɲuli ani ɲɔgɔndɛmɛ nafa nunu. 

 

 

Ka taga surafɛndi faan fɛ, dɔ farara o koo nin kan saan 2023 ra. Saan 2024 kɔnɔ, an b’a fɛ ka 

surafɛndi kɛlɛ damina. Nin ye tuma ye n fɛ ka weeleli lase nin baaradabaw ni baaradabolo nunu 

ma minw bi surafɛndi kɛlɛ, o k’o cɛsiri ka dɔ fara o ka baaraw kan walisa an ka nin koo nin 

tunu pewu ka bɔ an ka Jamana kɔnɔ. 

 

Jɛnɲɔgɔnw; 

An lar’a ra ko an bi sira ɲuman kan, tɛmɛsira min an sɔnna ra. Sira min an y’a ta an ka 

hɔrɔnyali kanma an ka yɛrɛmahɔrɔnya kanma walisa Burukina ka ɲɛtaga sɔrɔ. An lar’a 

ra ni Burukina Faso Jamanadenw ye, an hakili siginin lo ko an bi kɛlɛ min kɛra ye 

kunkɔrɔta kɛlɛ ye Burukina Faso fɛ, AYEYƐSI fɛ (Sayɛli Jamanaw ka bolodiɲɔgɔnma) 

ani Afiriki bɛɛ lajɛnnin fɛ. 



N b'aw fo saan kura 2024 foli ra kosɛbɛ; saan min fanin lo kɛnɛya ra , kɛlɛ saan , saan min kɔnɔ 

Burukinabɛw bɛɛ bina se ka kanuya sɛnɛ o ni ɲɔgɔn cɛ ; saan min kɔnɔ, an b’a fɛ burukinabɛw 

k’o ka bɛnbaliya bila gɛrɛfɛ walisa ka siniɲasigi sira filɛ ɲɔgɔn fɛ ; nisɔndiya saan , o saan  min 

kɔnɔ bɛɛ jigi (haminakow) bina dafa (tugu). 

N ti se ka kuma kuncɛ n’ in ma barika la Burukina Jamanadenw ye , olu minw ye kɛlɛ kɔrɔ 

faamuya, n’o y’o cɛsiri suu ni tile, Jamanadenw kɔrɔsili sababu ra walisa ka nin Furancɛfanga 

nin latanga. Bari o b'a fɔ ko jugu ma a ka kɛlɛkɛ daba bila fɔlɔ; a mana kɛ Jamanakɔnɔ walima 

Jamana kɔkan ye, benkanifanga bi baara ra hali bi. 

Burukina Jamandenw ni ce kɛlɛ min an b’a kɛra  kosɔn, ani n bi mɔgɔ bɛɛ fo, minw bɛɛ bi yɔrɔ 

surun walima yɔrɔjan na n’o b’an dɛmɛ hali n’o bi dugu kɔnɔ walima dugu kɔkan, diɲa faan 

bɛɛ, o minw bi Burukina Faso dɛmɛna nin kɛlɛ nin na  

 

Kunkɔrɔta bi Burkina Faso ye! 

Ala ka Burkina Faso latanga! 

Faso walima saya, se y’an ta ye  

  

Furancɛfanga  ɲamɔgɔba, 

Jamanakuntigi, 

Kapitɛni Ibirayima TARAWORE,  

 


